Salm 26
Gweddi person gonest 

Salm Dafydd. 

1 Achub fy ngham, O ARGLWYDD, dw i wedi bod yn onest. Dw i wedi dy drystio di ARGLWYDD bob amser. 2 Archwilia fi, ARGLWYDD; gosod fi ar brawf! Treiddia i'm meddwl a'm cydwybod. 

3 Dw i'n gwybod mor ffyddlon wyt ti — a dyna sydd yn fy ysgogi i fynd ymlaen. 

4 Dw i ddim yn derbyn cyngor gan bobl sy'n twyllo, nac yn cymysgu gyda rhai sy'n anonest. 

5 Dw i'n casáu cwmni dynion drwg, ac yn gwrthod cyngor pobl felly. 

6 Dw i'n golchi fy nwylo'n lân, ac am gerdded o gwmpas dy allor, O ARGLWYDD. 7 Dw i eisiau diolch i ti, a dweud am y pethau rhyfeddol wnest ti. 8 O ARGLWYDD, dw i'n caru'r deml lle rwyt ti'n byw; y fan lle mae dy ysblander i'w weld. 

9 Paid ysgubo fi i ffwrdd gyda phechaduriaid, na'm lladd gyda'r bobl dreisgar 10 sydd bob amser yn cynllwyn rhyw ddrwg, neu'n barod i gynnig breib. 

11 Dw i wedi bod yn onest. Gollwng fi'n rhydd! Bydd yn garedig ata i! 12 Dw i'n gwybod fy mod i'n saff. Bydda i'n addoli'r ARGLWYDD eto gyda'i bobl. 


......................
Unwaith eto mae Dafydd mewn trybini! Unwaith eto mae o’n troi at Dduw ac yn gofyn am help. Roedd o’n gwybod bod Duw yn ffyddlon ac roedd o’n sicr y byddai Duw’n ei helpu. Roedd gan Dafydd ffydd gref a real yn Nuw – dŷn ni wedi gweld hyn lawer gwaith wrth ddarllen y Salmau blaenorol.
Doedd Dafydd ddim yn ddyn perffaith. Fe gafodd affair hefo gwraig briod a threfnu bod ei gŵr hi’n cael ei ladd (2 Samuel 11), ond eto yn adnod 1 mae o’n galw ei hun yn ddyn ‘gonest’. Sut oedd o’n gallu gwneud hynny?

Y ffaith ydy fod Dafydd wedi troi at Dduw a gofyn am faddeuant. Bob tro roedd o’n methu cadw at y ffordd iawn roedd o’n wirioneddol sori am yr hyn roedd o wedi ei wneud. Roedd o’n cydnabod ei fod wedi pechu nid yn unig yn erbyn y person roedd o wedi gwneud y drwg iddo, ond yn erbyn Duw ei hun. Roedd Dafydd yn rhoi Duw yn gyntaf,

Yn dy erbyn di dw i wedi pechu, ie, dim ond ti, a gwneud beth sy'n ddrwg yn dy olwg. 

Mae beth rwyt ti'n ddweud yn hollol deg, ac rwyt ti'n iawn i'm cosbi i. (Salm 51:4)
Yn wahanol iawn i’r rhan fwyaf o frenhinoedd yr Hen Destament roedd Dafydd yn caru Duw ac yn cydnabod mai Duw oedd ei Arglwydd. Na, doedd o ddim yn berffaith, ond does dim un ohonon ni yn berffaith chwaith. Roedd o’n gallu disgrifio ei hun fel dyn ‘gonest’ am ei fod yn mynd â phob sefyllfa at Dduw mewn gweddi. Roedd o’n gweddïo  ar Dduw am gymorth, roedd o’n cydnabod ei fai mewn gweddi ac yn moli Duw hefyd. Roedd ganddo berthynas fyw â’r Duw byw.

Sut fedrwn ni fod yr un fath? Un ffordd yn unig sydd i gael perthynas iawn â Duw – sef trystio Iesu,

 Fi ydy'r ffordd,” atebodd Iesu, “Fi ydy'r un gwir, y bywyd. Does neb yn gallu dod i berthynas gyda Duw y Tad ond trwof fi. (Ioan 14:6)
Roedd Dafydd yn fodlon i’r Arglwydd archwilio ei fywyd yn fanwl – ei feddwl a’i gydwybod. Roedd o’n hyderus y byddai Duw yn gweld bod ei fywyd  yn dderbyniol am ei fod yn trystio’r Arglwydd.

Mae yna hanes am archoffeiriad o’r enw Jehoshwa yn Sechariea 3,

Yna dangosodd i mi Jehoshwa yr archoffeiriad yn sefyll o flaen angel yr ARGLWYDD, ac roedd Satan ar yr ochr dde iddo yn ei gyhuddo. 2 Ond dyma'r ARGLWYDD yn dweud, “Dw i'n dy geryddu di Satan! Dw i, yr ARGLWYDD, sydd wedi dewis Jerwsalem, yn dy geryddu di! Mae'r dyn yma fel darn o bren sydd wedi ei gipio allan o'r tân.” 

3 Roedd Jehoshwa'n sefyll o flaen yr angel, yn gwisgo dillad oedd yn hollol fochaidd. 4 A dyma'r angel yn dweud wrth y rhai oedd o'i gwmpas, “Tynnwch y dillad ffiaidd yna oddi arno.” Yna dyma fe'n dweud wrth Jehoshwa, “Dw i wedi maddau dy bechodau di, a dw i'n mynd i dy arwisgo di mewn dillad hardd.”
Roedd ei ddillad yn fudr iawn, yn fochaidd, ac roedd Duw yn ei weld yn edrych yn wael, budr a blêr. Ond mae Duw yn rhoi dillad glân iddo a maddau ei bechodau. Dyma sy’n digwydd i bob un sy’n trystio Iesu. Cyn i bobl gredu’n Iesu mae nhw’n sefyll o flaen Duw yn ‘fochaidd’ a’u pechodau nhw (popeth mae nhw wedi’i wneud o’i le) i’w gweld yn glir. Ond wrth drystio yn Iesu a dweud sori am ein holl bechodau mae Duw yn rhoi ‘dillad hardd’ i ni. Oherwydd be wnaeth Iesu (cymryd y bai am ein pechodau ni) mae Duw yn ein gweld ni’n hardd ac yn ‘onest’ o’i flaen. Rhyfeddol!
Mae adnodau 4 a 5 yn ein atgoffa ni o rai o’r pethau sydd ddim yn dderbyniol gan Dduw (edrychwch eto ar Salm 1 – cyngor tebyg). Mae yna nifer o resymau i gadw draw oddi wrth bobl sy’n gwneud drwg ac yn twyllo. Mae’n hawdd iawn i ni gael ei tynnu i mewn i’w cynllwynion. Ydy, mae’n bwysig ein bod yn trin pob person yn gwrtais, ond does dim rhaid i ni fyw yr un fath â nhw.
Mae adnodau 6-8 yn cyfeirio at rai defodau neu weithredoedd symbolaidd roedd yr Iddewon yn eu gwneud (Deuteronomium 21). I ddangos eu bod yn ddieuog o lofruddiaeth roedden nhw’n gorfod golchi ei dwylo mewn seremoni arbennig.  Dyma ffordd Dafydd o ddweud fod ei gydwybod yn dawel. Roedd o’n moli Duw ac yn diolch iddo. 
Yn adnod 9 dŷn ni’n gweld nad ydy Dafydd eisiau wynebu’r un diwedd â’r bobl hynny sydd yn erbyn Duw. Mae o’n gofyn yn daer, Paid ysgubo fi i ffwrdd gyda phechaduriaid, na'm lladd gyda'r bobl dreisgar. Sawl gwaith wrth i ni ddarllen y Salmau dŷn ni wedi gweld be sy’n digwydd i bobl sy’n sefyll yn erbyn Duw – dydy eu diwedd byth yn hapus. 
Mae’r Salm hon yn gorffen ar nodyn llawen, Dw i'n gwybod fy mod i'n saff. Bydda i'n addoli'r ARGLWYDD eto gyda'i bobl. 
Wrth gyfansoddi a chanu’r Salm mae Dafydd wedi llwyddo i adfer ei hyder a’i lawenydd. Trystio’r Arglwydd oedd sail ei adferiad – a dyma neges sy’n amlwg drwy’r Beibl cyfan. 

